
DAVLAT BOSHQARUVIDA 
SAMARADORLIKNI 

BAHOLASH: INSTITUTSIONAL 
MEXANIZMLAR, RAQAMLI 

YECHIMLAR VA AMALIY 
KUTILMALAR

Sarvar Saidov Xayrulloyevich
O‘zbekiston Respublikasi Prezidenti huzuridagi 

Boshqaruv samaradorligi agentligi qoshidagi 
Rahbar kadrlarni baholash markazi 

mas’ul xodimi
ORCID: 0009-0006-0206-5862

Annotatsiya. Maqolada Oʻzbekiston Respublikasi Prezidentining 2025-yil 6-dekabrdagi “Davlat xizmatida boshqaruv 
samaradorligini yanada oshirish chora-tadbirlari toʻgʻrisida”gi PF-243-sonli Farmoni asosida davlat boshqaruvida 
samaradorlikni baholash tizimini joriy etishning amaliy jihatlari tahlil qilinadi. Institutsional, hududiy va raqamli keyslar 
asosida baholash natijalarining boshqaruv qarorlariga integratsiyasi, resurslarni qayta taqsimlash va natijadorlikni 
oshirishga ta’siri yoritiladi. Samaradorlikni jazolash vositasi sifatida emas, balki siyosatni moslashtirish va barqaror 
rivojlanish instrumenti sifatida qo‘llash zarurligi asoslanadi.

Kalit so‘zlar: davlat boshqaruvi, samaradorlikni baholash, natijadorlik, institutsional islohotlar, raqamlashtirish, boshqaruv 
qarorlari, davlat xizmatlari, resurslarni taqsimlash.
Abstract. The article analyzes the practical aspects of implementing a system for evaluating the effectiveness of public 
administration based on Presidential Decree No. PF-243 of December 6, 2025, “On Measures to Further Improve 
Management Efficiency in the Civil Service of the Republic of Uzbekistan.” Using institutional, regional, and digital 
case studies, the paper examines how the integration of performance evaluation results into managerial decision-
making affects resource reallocation and overall performance improvement. The study substantiates the need to apply 
performance evaluation not as a punitive tool, but as an instrument for policy adaptation and sustainable development.

Keywords: public administration, performance evaluation, effectiveness, institutional reforms, digitalization, managerial 
decisions, public services, resource allocation.
Аннотация. В статье анализируются практические аспекты внедрения системы оценки эффективности 
государственного управления на основе Указа Президента Республики Узбекистан от 6 декабря 2025 года № 
PF-243 «О мерах по дальнейшему повышению эффективности управления на государственной службе». На 
основе институциональных, территориальных и цифровых кейсов раскрывается влияние интеграции результатов 
оценки в управленческие решения, перераспределение ресурсов и повышение результативности деятельности 
органов государственного управления. Обосновывается необходимость применения оценки эффективности не 
как инструмента наказания, а как механизма адаптации государственной политики и обеспечения устойчивого 
развития.

Ключевые слова: государственное управление, оценка эффективности, результативность, институциональные 
реформы, цифровизация, управленческие решения, государственные услуги, распределение ресурсов.

K I R I S H
So‘nggi yillarda respublikada davlat boshqaruvini isloh qilish, davlat organlari faoliyatining samaradorligini 

oshirish hamda natijadorlikka yo‘naltirilgan boshqaruv modelini joriy etish davlat siyosatining ustuvor 
yo‘nalishlaridan biriga aylandi. Jamiyat va iqtisodiyotdagi tezkor o‘zgarishlar, raqamlashtirish jarayonlarining 
chuqurlashuvi hamda fuqarolar va tadbirkorlik subyektlarining davlat xizmatlariga bo‘lgan talablarining ortishi 
davlat boshqaruvi tizimidan faqatgina tartib-taomillarga rioya qilishni emas, balki aniq, o‘lchab bo‘ladigan va 
jamiyat hayotida sezilarli natijalarni ta’minlashni talab etmoqda.

Mazkur yondashuvning normativ va institutsional asosi sifatida O‘zbekiston Respublikasi Prezidentining 
2025-yil 6-dekabrda qabul qilingan “Davlat xizmatida boshqaruv samaradorligini yanada oshirish chora-
tadbirlari to‘g‘risida”gi PF–243-sonli Farmoni alohida ahamiyat kasb etadi [1]. Ushbu hujjatda davlat 
boshqaruvida samaradorlikni baholashning institutsional tizimini shakllantirish, natijalarga yo‘naltirilgan 
boshqaruv mexanizmlarini joriy etish hamda davlat organlari faoliyatini yagona baholash mantiqi asosida 
muvofiqlashtirish vazifalari belgilab berilgan. PF–243-sonli Farmon samaradorlik masalasini alohida sohaviy 
vazifa sifatida emas, balki davlat boshqaruvining barcha darajalarini qamrab oluvchi tizimli yo‘nalish sifatida 
belgilashi bilan konseptual ahamiyatga ega.

Shu bilan birga, amaliy tajriba shuni ko‘rsatmoqdaki, islohotlar ko‘lami va siyosiy iroda mavjud bo‘lgan 
holatda ham davlat boshqaruvi tizimida samaradorlikni ta’minlash doim ham kutilgan natijani bermayapti. Ayrim 
vazirlik va idoralarda baholash ko‘rsatkichlari joriy etilgan bo‘lsa-da, ular ko‘p hollarda ichki hisobot yoki formal 
KPI darajasida qolib ketmoqda, hududiy bo‘g‘inlarda esa natijadorlikni boshqarish institutsional va kadrlar 
salohiyati nuqtayi nazaridan yetarli darajada shakllanmagan. Raqamli platformalar joriy etilgan bo‘lishiga 
qaramasdan, ularning ko‘pchiligi qaror qabul qilish jarayonlari bilan chuqur integratsiya qilinmagan [2].

Ushbu holat davlat boshqaruvida qator amaliy muammolarni yuzaga chiqarmoqda, jumladan: 
samaradorlikni baholash natijalarining boshqaruv qarorlariga to‘liq integratsiya qilinmasligi; markaziy va hududiy 
darajalar o‘rtasida mas’uliyat hamda vakolatlarning aniq chegaralanmagani; raqamli instrumentlarning asosan 
ma’lumot yig‘ish funksiyasi bilan cheklanib qolishi; baholash natijalaridan siyosatni tuzatish va resurslarni 
qayta taqsimlashda cheklangan foydalanilishi. Bu esa samaradorlikni baholash tizimini hisobot vositasidan real 
boshqaruv mexanizmiga aylantirish zarurligini ko‘rsatadi [3].

Shu nuqtayi nazardan, PF–243-sonli Farmonida nazarda tutilgan yondashuvlarni amaliy jihatdan ro‘yobga 
chiqarish uchun ularni aniq institutsional mexanizmlar, boshqaruv modellari va amaliy keyslar orqali ochib 
berish dolzarb hisoblanadi. Samaradorlikni baholash tizimi davlat organlari, hududlar va raqamli platformalar 
faoliyatiga qanday ta’sir ko‘rsatayotgani, u qay tarzda qaror qabul qilishni yaxshilayotgani yoki, aksincha, 
qanday institutsional cheklovlarga duch kelayotgani ilmiy va amaliy tahlilni talab qiladi.

Ushbu maqolaning maqsadi — PF–243-sonli Farmoniga tayangan holda davlat boshqaruvida 
samaradorlikni baholash tizimini amaliy nuqtayi nazardan tahlil qilish, uni joriy etishda yuzaga kelayotgan 
institutsional va tashkiliy muammolarni aniqlash hamda vazirliklar, hududlar va raqamli platformalar misolida 
samarali ishlaydigan mexanizmlar bo‘yicha ilmiy asoslangan takliflar ishlab chiqishdan iborat.

M A V Z U G A  O I D  A D A B I Y O T L A R  S H A R H I
Davlat boshqaruvi samaradorligini oshirish masalasi so‘nggi o‘n yilliklarda xorijiy ilmiy adabiyotlarda alohida 

tadqiqot yo‘nalishi sifatida shakllandi. Ayniqsa, IHTT (Iqtisodiy hamkorlik va taraqqiyot tashkiloti) mamlakatlari 
tajribasida “results-based governance”, “performance management” va “government effectiveness” 
tushunchalari davlat siyosatini rejalashtirish, budjetlashtirish va hisobdorlik tizimlari bilan uzviy bog‘liq holda 
tahlil qilingan. Xususan, IHTT tomonidan tayyorlangan Public Governance Reviews va Government at a Glance 
hisobotlarida samaradorlikni oshirishning asosiy sharti sifatida markazlashgan metodologik muvofiqlashtirish, 
strategik maqsadlar ierarxiyasi va natijalardan qaror qabul qilishda foydalanish madaniyati alohida ta’kidlanadi 
[4].

Amerika Qo‘shma Shtatlari tajribasiga bag‘ishlangan tadqiqotlarda (E. Kamarck, Congressional Research 
Service tahlillari) Government Performance and Results Act (GPRA) asosida shakllangan natijadorlikka 
yo‘naltirilgan boshqaruv modeli tahlil qilinib, uning kuchli tomoni sifatida baholash natijalarining budjet jarayoni 
bilan bog‘langani ko‘rsatilgan. Shu bilan birga, ushbu ishlarda KPIlarga ortiqcha tayanish va sanksiyaviy 
yondashuvlar ma’lumotlar sifatini pasaytirishi mumkinligi haqidagi tanqidiy xulosalar ham mavjud [5].

Buyuk Britaniya tajribasini o‘rgangan ilmiy ishlar (C. Hood, R. Dixon va boshqalar) davlat boshqaruvida 
samaradorlikni oshirish markaziy muvofiqlashtirish va vazirliklar avtonomiyasi o‘rtasidagi muvozanat orqali 
ta’minlanganini ko‘rsatadi. Public Service Agreements doirasida joriy etilgan modellar qisqa muddatda natija 
bergan bo‘lsa-da, metodologiyaning tez-tez o‘zgarishi institutsional barqarorlikka salbiy ta’sir ko‘rsatgani 
ta’kidlanadi [6].

Singapurga bag‘ishlangan tadqiqotlarda esa samaradorlikni baholash inson kapitali rivoji, rahbarlar 
javobgarligi va uzoq muddatli milliy maqsadlar bilan chuqur integratsiya qilingan institutsional model sifatida 
tavsiflanadi. Civil Service College va UNDP hisobotlarida ushbu yondashuv yuqori ma’muriy salohiyat va 
professional davlat xizmati mavjud bo‘lgan sharoitda samarali ekani qayd etiladi [7].

Mahalliy ilmiy adabiyotlarda davlat boshqaruvini isloh qilish, kadrlar siyosati, raqamlashtirish va 
samaradorlik masalalari alohida yo‘nalishlar kesimida tadqiq etilgan. O‘zbekistonlik olimlar va tadqiqotchilarning 
ishlarida davlat xizmatini modernizatsiya qilish, boshqaruv qarorlarining sifatini oshirish va korrupsiyaga qarshi 
mexanizmlarni kuchaytirish masalalari keng yoritilgan. Biroq ushbu ishlar ko‘pincha samaradorlikni baholashni 
mustaqil yo‘nalish sifatida emas, balki umumiy islohotlar kontekstida ko‘rib chiqqan bo‘lib, uning institutsional 
arxitekturasi va qaror qabul qilish jarayonlari bilan uzviy bog‘liqligi yetarlicha tizimlashtirilmagan [8].

Mazkur maqolaning o‘ziga xosligi shundaki, u mavjud xorijiy va mahalliy tadqiqotlardan farqli ravishda 
samaradorlikni baholashni alohida instrument yoki KPIlar yig‘indisi sifatida emas, balki davlat boshqaruvining 
barcha elementlarini bog‘lab turuvchi institutsional mexanizm sifatida tahlil qiladi. Ayniqsa, PF–243-sonli 
Farmon doirasida shakllanayotgan milliy modelni vazirliklar, hududlar va raqamli platformalar darajasida qaror 
qabul qilish jarayonlari bilan bog‘liq holda o‘rganish maqolaning ilmiy yangiligini belgilaydi.

T A D Q I Q O T  M E T O D O L O G I YA S I
Mazkur tadqiqot davlat boshqaruvida samaradorlikni baholash tizimini normativ-huquqiy jihatdan emas, 

balki uning qaror qabul qilish jarayonlariga amaliy ta’siri nuqtayi nazaridan o‘rganishga yo‘naltirilgan. Shu bois 
metodologiya samaradorlikni baholashni alohida hisobot mexanizmi sifatida emas, balki davlat boshqaruvining 
institutsional arxitekturasiga integratsiya qilingan boshqaruv instrumenti sifatida tahlil qilishni nazarda tutadi.

Tadqiqotda institutsional tahlil asosiy metod sifatida qo‘llanildi. U orqali PF–243-sonli Farmon doirasida 
shakllanayotgan samaradorlikni baholash tizimining huquqiy asoslari, institutsional vakolatlar taqsimoti va 
markaziy hamda sohaviy boshqaruv darajalari o‘rtasidagi o‘zaro munosabatlar tahlil qilindi. Institutsional 
yondashuv samaradorlikni baholash tizimining barqarorligi va uning ijro mexanizmi bilan bog‘liq xavflarni 
aniqlash imkonini berdi.

Qiyosiy tahlil usuli xorijiy tajribani mexanik tarzda qiyoslash uchun emas, balki samaradorlikni 
boshqarishning metodologik prinsiplarini aniqlash maqsadida qo‘llanildi. AQSh, Buyuk Britaniya va Singapur 
tajribalari turli modellarni ifodalovchi keyslar sifatida tanlandi. Ushbu mamlakatlar samaradorlikni baholashda 
markazlashgan metodologiya mavjud bo‘lgan, biroq ijro darajasida turlicha avtonomiya modellarini qo‘llaganligi 
bilan farqlanadi.

Keys-tahlil usuli tadqiqotning amaliy qismini tashkil qildi. U orqali ayrim vazirliklar, hududiy boshqaruv 
organlari hamda raqamli platformalar misolida samaradorlik ko‘rsatkichlarining qaror qabul qilish jarayonlariga 
qanday integratsiya qilingani o‘rganildi. Keyslar tanlanishida baholash natijalarining rahbariyat qarorlariga 
ta’siri, raqamli instrumentlardan foydalanish darajasi va markaziy muvofiqlashtirish mexanizmlarining mavjudligi 
asosiy mezonlar sifatida qabul qilindi.

Funksional tahlil samaradorlikni baholash natijalarining budjetlashtirish, davlat dasturlari, kadrlar siyosati 
va antikorrupsion mexanizmlar bilan qay darajada bog‘langanini aniqlashga xizmat qildi. Ushbu yondashuv 
baholash tizimining hisobot funksiyasidan tashqarida uning real boshqaruv qiymatini ochib berish imkonini 
berdi.

Manbalar bazasini normativ-huquqiy hujjatlar, davlat organlarining ochiq hisobotlari, raqamli 
platformalardagi agregatlashgan ma’lumotlar hamda xalqaro tashkilotlarning analitik materiallari tashkil etdi. 
Ma’lumotlar bilan ishlashda ularning ochiqligi, taqqoslanadiganligi va qaror qabul qilishda qo‘llanish imkoniyati 
asosiy tanlov mezonlari sifatida belgilandi.

Qo‘llanilgan metodologik yondashuvlar samaradorlikni baholash tizimini abstrakt model sifatida emas, 
balki PF–243-sonli Farmon doirasida real boshqaruv amaliyotiga ta’sir ko‘rsatayotgan institutsional mexanizm 
sifatida tahlil qilish imkonini berdi.

T A H L I L  V A  N A T I J A L A R
Tadqiqot natijalari PF–243-sonli Farmon doirasida joriy etilayotgan samaradorlikni baholash tizimi davlat 

boshqaruvida sifat jihatidan yangi boshqaruv mantiqini shakllantirayotganini ko‘rsatdi. Amalda ushbu tizim 
samaradorlikni alohida KPI yoki hisobot ko‘rsatkichlari majmuasi sifatida emas, balki strategik maqsadlar, 
davlat dasturlari, budjet resurslari va kadrlar siyosati o‘rtasidagi o‘zaro bog‘liqlik orqali baholashga urinayotgani 
bilan tavsiflanadi.

Davlat boshqaruvida samaradorlikni baholashning institutsional modeli. Tahlil shuni ko‘rsatdiki, 
samaradorlikni baholashning eng yuqori ta’siri uning institutsional markaz orqali muvofiqlashtirilishi bilan 

bog‘liq. Samaradorlik ko‘rsatkichlari markaziy darajada yagona metodologiya asosida belgilangan holatlarda 
vazirliklar va idoralar faoliyatini solishtirma tahlil qilish, tizimli muammolarni aniqlash va ustuvor yo‘nalishlarni 
qayta belgilash imkoniyati kengayadi. Bu holat xorijiy amaliyotda ham kuzatilib, IHTT mamlakatlarida 
government-wide performance management tizimlarining samaradorligi aynan metodologik markazlashuv 
bilan ta’minlangan.

Shu bilan birga, ayrim holatlarda institutsional markazning roli aniq belgilanmagani sababli baholash tizimi 
formallashib qolmoqda. Bunday vaziyatlarda ko‘rsatkichlar davlat organlarining real vazifalari va tashqi muhit 
omillari bilan yetarlicha bog‘lanmay, hisobot yuklamasini oshirishga xizmat qilmoqda.

Vazirliklar darajasida samaradorlik natijalarining ta’siri. Keys-tahlil natijalari vazirlik darajasida 
samaradorlikni baholashning ta’siri uning rahbariyat tomonidan qabul qilinishi va qaror qabul qilish jarayonlariga 
integratsiya qilinishiga bevosita bog‘liq ekanini ko‘rsatdi. Samaradorlik ko‘rsatkichlari kollegial yig‘ilishlar, 
strategik sessiyalar va resurslarni qayta taqsimlash jarayonlarida faol qo‘llanilgan vazirliklarda quyidagi ijobiy 
natijalar kuzatildi:

— ustuvor yo‘nalishlarni belgilashda dalillarga asoslangan yondashuvning kuchayishi;
— budjet va kadrlar resurslarini natijaga yo‘naltirib qayta taqsimlash;
— sohaviy dasturlarning samaradorligini muntazam qayta ko‘rib chiqish amaliyotining shakllanishi.
Ayrim vazirliklarda esa KPIlar faqat funksional bo‘linmalar darajasida qolib ketgan. Bu holat samaradorlikni 

baholashning institutsional mas’uliyati aniq belgilanmaganini va rahbariyat darajasida uning strategik ahamiyati 
to‘liq anglanmaganini ko‘rsatadi.

Hududiy boshqaruvda natijadorlikni baholash. Hududiy darajada o‘tkazilgan tahlil natijalari samaradorlikni 
baholash tizimi mahalliy ijtimoiy-iqtisodiy sharoitlarga moslashtirilgan holatlarda ijobiy ta’sir ko‘rsatayotganini 
aniqladi. Hudud rahbarlari uchun natijadorlik ko‘rsatkichlari aniq maqsadlar va javobgarlik chegaralari bilan 
bog‘langan taqdirda, ular tashabbuskorlik va mas’uliyatni oshirish vositasiga aylanmoqda.

Biroq yagona metodologiya va raqamli monitoring mexanizmlari to‘liq joriy etilmagan hududlarda 
natijalarning o‘zaro taqqoslanishi cheklangan. Bu esa markaziy darajada tizimli tahlil o‘tkazish va resurslarni 
adolatli taqsimlash imkoniyatlarini pasaytiradi.

Raqamli platformalarning boshqaruv qiymati. Raqamli platformalar tahlili shuni ko‘rsatdiki, ular 
samaradorlikni baholashda ma’lumot yig‘ish funksiyasini yetarli darajada ta’minlamoqda. Ammo ularning 
boshqaruv qiymati ma’lumotlarning qanday qayta ishlanishi va talqin qilinishiga bog‘liq. Avtomatik tahlil, 
vizualizatsiya va ssenariyli prognoz elementlari mavjud bo‘lgan platformalar rahbarlar uchun qaror qabul 
qilishni qo‘llab-quvvatlovchi vositaga aylanmoqda.

Faqat ma’lumot jamlash bilan cheklangan raqamli yechimlar esa samaradorlik tizimini “raqamlashtirilgan 
hisobot” darajasida qoldirmoqda. Bu holat raqamli transformatsiyani institutsional islohotlar bilan uyg‘unlashtirish 
zarurligini ko‘rsatadi.

Samaradorlik natijalarini qaror qabul qilishga integratsiya qilish. Tadqiqot natijalari samaradorlikni baholash 
natijalari quyidagi sohalarga bog‘langan holatlarda eng yuqori amaliy samara berishini aniqladi:

— davlat dasturlari va tarmoq loyihalarini qayta ko‘rib chiqish;
— budjet mablag‘larini qayta taqsimlash;
— rahbarlar faoliyatini baholash va rivojlantirish;
— korrupsiyaviy xavflarni tizimli aniqlash va oldini olish.
Shu bilan birga, baholash natijalarini jazolovchi mexanizm sifatida qo‘llashga urinish ma’lumotlarning 

ishonchliligini pasaytirishi va ko‘rsatkichlarni formal bajarish holatlarini kuchaytirishi kuzatildi. Bu esa xalqaro 
tajribada ham qayd etilgan asosiy institutsional xavflardan biri hisoblanadi.

X U L O S A  V A  T A K L I F L A R
Tadqiqot natijalari PF–243-sonli Farmon doirasida joriy etilayotgan samaradorlikni baholash tizimi davlat 

boshqaruvida natijaga yo‘naltirilgan boshqaruvni shakllantirish uchun muhim institutsional asos yaratayotganini 
ko‘rsatdi. Biroq ushbu tizimning amaliy samarasi uning formal joriy etilishi bilan emas, balki qaror qabul qilish 
jarayonlariga qay darajada integratsiya qilingani, metodologik barqarorligi va ijrochilar tomonidan qabul qilinishi 
bilan belgilanmoqda.

Tahlil shuni ko‘rsatdiki, samaradorlikni baholash tizimi hisobot instrumenti sifatida qolib ketgan holatlarda 
u boshqaruv qiymatini yaratmaydi. Aksincha, baholash natijalari strategik rejalashtirish, budjetlashtirish, kadrlar 
siyosati va davlat dasturlarini qayta ko‘rib chiqish jarayonlari bilan uzviy bog‘langan taqdirda, u davlat siyosatini 
tuzatish va resurslarni oqilona taqsimlashning samarali mexanizmiga aylanadi.

Shu nuqtayi nazardan, davlat boshqaruvida samaradorlikni institutsional jihatdan mustahkamlash uchun 
quyidagi asosiy takliflar ilgari suriladi:

— yagona metodologik markazni institutsional jihatdan mustahkamlash, unga samaradorlik ko‘rsatkichlarini 
ishlab chiqish, muvofiqlashtirish va tahlil qilish vakolatini aniq belgilash;

— samaradorlik ko‘rsatkichlarining ierarxik tizimini shakllantirish, ularni strategik maqsadlar, davlat 
dasturlari va hududiy rivojlanish ustuvorliklari bilan bog‘lash;

— baholash natijalaridan jazolovchi emas, tuzatish va rivojlantiruvchi instrument sifatida foydalanish, bu 
orqali ijrochilar ishonchini saqlash va ma’lumotlar sifatini ta’minlash;

— raqamli platformalarni tahlil va prognoz funksiyalari bilan boyitish, ularni faqat ma’lumot yig‘ish vositasi 
emas, balki qaror qabul qilishni qo‘llab-quvvatlovchi infratuzilma sifatida rivojlantirish;

— markaziy va hududiy darajalar o‘rtasida mas’uliyat va vakolatlarni aniq taqsimlash, natijalarning 
solishtirilmaliligi va xolis tahlilini ta’minlash.

Umuman olganda, tadqiqot xulosalari shuni ko‘rsatadiki, davlat boshqaruvida samaradorlikni baholash 
tizimi uzoq muddatli institutsional islohot sifatida qaralishi lozim. Uning barqaror ishlashi ko‘rsatkichlar soni yoki 
raqamli yechimlar darajasi bilan emas, balki institutsional dizaynning sifati, metodologik aniqlik va baholash 
natijalarini boshqaruv qarorlariga aylantirish qobiliyati bilan belgilanadi. Shu sharoitda samaradorlik davlat 
boshqaruvida deklarativ maqsad emas, balki amaliy boshqaruv mexanizmiga aylanishi mumkin.

